
    Hai estrelas con cola




    e meteoros con puntas.




    É tan grande o Universo!




    A Laura Bugalho, 
que ousou voar.


  




  

    Personaxes




    (Por orde de aparición.)




    Paspallás




    Moucho




    Rocha Vella




    Meteoro/Estrela




    Toupeira




    Coello




    Vagalume




    Científico Tolo




    Axudante


  




  

    ESCENA PRIMEIRA




    Á noitiña, nun clareiro dun bosque, un Moucho fala animadamente cun Paspallás mentres observan o ceo estrelado.




    Paspallás




    Que contan hoxe as estrelas?




    Moucho




    Non o sei, algo murmuran pero non entendo o que din.




    Paspallás




    Apóstoche o que queiras a que están cantando.




    Moucho




    A min parécecheme que non. (Misterioso.) Quizais tramen algunha cousa.




    Paspallás




    Ti cres?




    Moucho




    Seguriño, algo vai acontecer e non vai tardar moito!




    Rocha Vella




    (Espreguizándose.) Paspallás, non lle fagas caso a Moucho...




    Paspallás




    E logo por que non lle hei facer caso? Moucho sábeche moito.




    Rocha




    Saca de aí, ho, non é máis ca un linguateiro.




    Moucho




    Linguateiro, eu? O que teño que oír! Os meus coñecementos aprendéronmos os máis prestixiosos astrólogos de Oriente.

    Rocha Vella




    Se ti nunca saíches deste bosque, rapaz!




    Moucho




    Quen nunca saíu fuches ti, que non tes ás para voares nin pés para andares.




    Rocha




    Mira que es larchán, co comedidos que eran os teus pais. E sei que tiveron moita mágoa por non che poder dar escola.




    Moucho




    Acó non había, que tiñan que me mandar a Mondoñedo coa meiga Curuxela e non tiñan cartos para lle pagar. Pero hai moitas cousas que para sabelas non fai falla ir á escola.




    Rocha Vella




    Iso éche ben certo, que a experiencia dá moita sabedoría. E como ti non a tes, por iso sei que non es máis ca un mentirán.




    Paspallás




    Moucho, daquela, sabes falar coas estrelas ou non?




    Rocha Vella




    Este paxarolo non che sabe diferenciar unha estrela dun planeta!




    Moucho




    E non vou saber, ho?




    Unha estrela fugaz cruza o ceo, e logo cruza outra en sentido contrario.




    Rocha Vella




    A ver, listo, que é aquilo que brilla ao lonxe?




    Moucho




    Que vai ser? Unha estrela chimpando de alí para acolá!




    Paspallás




    (Negando coa cabeza.) Non...




    Moucho




    Non?




    Paspallás




    Son moitas …




    Rocha Vella




    É unha choiva de estrelas fugaces!




    Moucho




    Nunca tal vira!




    Paspallás




    Vaites, que fermoso! Hai que avisar os demais.




    Moucho e Rocha Vella 




    (Á vez.) Pero non cantes que desafinas máis ca un pandeiro vello.




    Paspallás




    Va que non! 




    Pas-pa-llás, Pas-pa-llás!




    Se me escoitas, ven agora




    nada ve quen se demora.




    Ergue o cu, lacazán,




    quen non bula queda atrás.




    Pas-pa-llás, Pas-pa-llás!

